
Ụmịedemede   
Nchọcha a lebara anya na mmetụta mpụ na aghụghọ n’ọnọdụ agụmakwụkwọ na Naịjriịa n’ebe kọrikulum, 
nkụzi na ọmụmụ asụsụ Igbo dị n’ụlọakwụkwọ dị elu n’Ọwụwa Anyanwụ Naịjirịa. Ajụjụ nchọcha abụọ ka 
e ji wee mee nchọcha a. Onye nchọcha gbasoro usoro nkọwa sọvee wee mee nchọcha ya. Onye nchọcha ji 
usoro mbunuche wee họpụta ndị isi nkuzi Igbo na ngalaba ọmụmụ asụsụ Igbo n’ụlọakwụkwọ dị elu 
n’Ọwụwa Anyanwụ Naịjirịa bụ ndị dị iri asatọ na atọ (83). Ngwa e jiri mee nchọcha a bụ njụmaza, bụ nke 
ihe e depụtara na ya dị iri abụọ (20). Maka inyocha ngwa nchọcha, ndị nkuzi abụọ na ngalaba language 
Education Igbo na otu onye nkuzi na-akụzi na ngalaba measurement na evaluation lebara anya na ya, bụ ndị 
si na ngalaba mahadum nke Naịjirịa dị na Nsụka. Onye nchọcha lelere ịnọgide n’ọnọdụ nke agbanweghị 
agbanwe site n’iji usoro ntụcha data a na-akpọ Cronbach‘s Alpha na Bekee, ma e nwetara akara 0.89. E jiri 
ntụcha miin na ndịpụ n’izigbe wee nweta ọsịsa nchọcha. Nchọcha e mere gosiri na ụzọ mpụ na aghụghọ si 
emetụta kọrikulum asụsụ Igbo n’ụlọakwụkwọ dị elu gụnyere ezughị oke nke kọrikulum, iwe ndị nkuzi 
etozughị etozu n’ọrụ, ụmụ akwụkwọ iji ahụ ha maọbụ ego gbanweta maakị, ndịnkui anataghị ọzụzụ kwesịrị, 
ndị nkuzi inupu isi n’ịnabata echiche ọhụrụ na nkuzi na ọmụmụ, oke ọchịchọ ndị nkuzi nakwa ndị na-
elekọta ụlọakwụkwọ dị elu, tinyere enyeghị ihe agbamume na ihe nrite maka agwa dị mma. Nchọcha 
gosikwara n’ụzọ mpụ na aghụghọ si emetụta ụmụ akwụkwọ mere ihe ọmụmụ asụsụ Igbo n’ụlọakwụkwọ dị 
elu gụnyere anataghị ntọala kwesịrị na nka ọgụgụ isi, nka mmekọrịta na nka mmepụta, enweghị ezi agwa, 
adịghị nka, ịda ogbenye tinyere ịnata nzere mmụta naenweghị ihe nkwado maọbụ ngosipụta ya. Onye 
nchọcha tụtara alo otu a ga-esi hụ na ndị na-ahazi kọrikulum Igbo webatara ihe niile kwesịrị maka inye 
ụmụkwụkwọ ntọala kwesịrị na nka atọ mmụta dị mkpa, ịhụ na ndị nkuzi nwetara oke na ụgwọ ruru ha, 
inweta ihe agbamume, tinyere inwe ezi mmekọrịta n’etiti ha na ụmụ akwụkwọ iji hụ na ọmụmụ asụsụ Igbo 
dị ire n’ụlọakwụkwọ dị elu n’Ọwụwa Anyanwụ Naịjirịa.  
  
Mkpọlite   
 Mpụ na aghụghọ bụ otu nnukwu akamgba chere ụzọ mmadụ dị iche iche n’ihu dịka ọnọdụ agụmakwụkwọ, 
mmekọrịta ọkwa akụnụba na ndọrọndọrọ ọchịchị.  Mpụ na aghụghọ a bụ nnukwu nsogbu tụmadị n’ọnọdụ 
agụmakwụkwọ n’ihi na agụmakwụkwọ bụ ebe mmalite nkwado ndụ mmadụ. Agụmakwụkwọ bụ ụzọ e si 
akwalite ọmụmụ maka ịnata amamiihe/ọgụgụ isi, nkwenye, ntọala, nka, agwa maka ọdịmma nke mmadụ 
na ọha obodo. Agụmakwụkwọ bụ nke e nwere ike ịnata n’ebe na-abụghị ụlọakwụkwọ, ma amamiihe ọbụla 
sitere na ya wetara ezi echiche maọbụ agwa bụ ihe naeme ka ọ bụrụ agụmakwụkwọ. Ka o sila dị, 
agụmakwụkwọ dịka o si gbasata nchọcha a bụ agụmakwụkwọ a na-enwe n’ụlọakwụkwọ. Agụmakwụkwọ 
a na-enwe n’ụlọakwụkwọ bụ nke a na-ahazi n’ụzọ kwesịrị ekwesị bido na kọrikulum, ndị nlekọta, ndị nkụzi, 
ngwa nkuzi ruo n’ụmụ akwụkwọ a naakụziri n’ogo ọbụla. Nke a mere na ogo agụmakwụkwọ ọbụla bido na 
praịmarị ruo n’ụlọakwụkwọ dị elu nwere mbunuche a tụrụ anya na nwata akwụkwọ ọbụla ga-anata tụmadị 
mgbe a gbasoro iwu agụmakwụkwọ nke Naịjirịa. Ịwu agụmakwụkwọ Naịjirịa (2004) bụ nke mgbadoụkwụ 
ya bụ ịhụ na e nwere obodo onye ọbụla na-ekwu uche ya, obodo na-eme ihe kwụ ọtọ, kwụ chim ma jikọta 
ọnụ, nnukwu obodo nwere mgbanwe n’ọkwa akụnụba, tinyere ala onye ọbụla nwere agaminihu na ohere 
dịka amala. Iwu nke agụmakwụkwọ n’ala Naịjirịa, mere na e nwere olileanya na onye ọbụla gbasoro ya 
nata ebumnuche kọrikulum agụmakwụkwọ ga-etozu oke dịka nwa amala n’ịnata nka na amamiihe maka 
ịkwalite ndụ ya na nke ọha obodo.   

Nke a ga-adị ire n’ihi na ọ na-eme ka nwata akwụkwọ ọbụla nata ọzụzụ nke ime obi, nke ga-enye 
aka n’ịghọta ụwa gbaa gburugburu. Okeke (2016) kọwara na inweta ụdị ebunobi a gbadoro ụkwụ n’otu e si 
kwado ma zipụta ọnọdụ agụmakwụkwọ. Okeke gara n’ihu kọwaa na agamnihu maọbụ ndaghachi azụ 
nzipụta ọnọdụ agụmakwụkwọ a gbadoro ụkwụ etu e si nwedebe mpụ na aghụghọ n’ọnọdụ agụmakwụkwọ. 
Rao (2014) hụtara mpụ na aghụghọ dịka mmegide sitere n’ikike na ọkwa ọchịchị maka nrite elele nke onwe. 
Taiwo (2016) n’uche nke ya, kọwara na mpụ na aghụghọ bụ nnupu isi na ntụkwasiobi e nwere n’ọchịchị 
maka nrite elele nke onwe. Taiwo gara n’ihu kọwaa na ọnọdụ agụmakwụkwọ n’ala Naịjirịa tụmadị 
ụlọakwụkwọ bụ nke na-agbada kwa ụbọchị n’ihi ntụkwasị obi ndị ọchịchị na nrite elele nke onwe. 
N’echiche Taiwo, agụmakwụkwọ n’ụlọakwụkwọ bụ nke naanaghị aga nke ọma, n’ihi ejighị kọrikulum zuru 
oke, enweghị ezi nkwado ngwa agụmakwụkwọ, iwe ndị nkuzi etozughị n’ọrụ, ịnabata ụmụ akwụkwọ na-
etosighị ime ihe ọmụmụ ahụ, mpụ na aghụghọ n’ule, na iji ahụ maọbụ ego gbanweta maakị. N’ịkwado 
echiche a ka Okoli (2017) ji kọwaa n’ebumnobi e ji gwuzobe ụlọakwụkwọ dị elu site na mgbakwasị ụkwụ 
iwu ọnọdụ agụmakwụkwọ bụ ịhụ na nwata akwụkwọ ọbụla ji nzere pụta na ya, ga-akwụrụ onwe ya n’ebe 
ịkwalite ndụ ya na nke ọha obodo dị na-echeghị ọrụ Bekee. Okoli gara n’ihu kọwaa na kọrikulum ọmụmụ 
asụsụ Igbo tụmadị n’ụlọakwụkwọ dị elu bụ nke kwesịrị inye onye ọbụla gụrụ ihe ọmụmụ Igbo, ezi ntọala, 
agwa na akọ na uche/ amamiihe, na aka ọrụ kwesịrị dịka nwa afọ Igbo maka ịkwụ chim. Taa ihe ụmụ 
akwụkwọ na-anata n’ụlọalwụkwọ dị elu dịka ọ bụ sọ nzere, nke na ọ bụghịzi ebumuobi iwu ọnọdụ 
agụmakwụkwọ, n’ihi nke a, ọnọdụ agụmakwụkwọ na-agbada kwa ụbọchị.  Na nkwado nke a,   ndị UNESCO 
(2010) kọwara na ugbu a, ndị ntorobịa na-enweghị ọrụ n’ala Naịjirịa bụ pasenti iri isi (60%). Nke a bụ maka 
na nzere ha ji abụghị nke ga-enyere ha aka ịkwụrụ onwe ha, n’ihi na ha anataghị amamiihe, agwa, na nka 
kwesịrị. Ka o sila dị, onye nchọcha ugbu a chọrọ ịmata otu mpụ na aghụghọ n’ọnọdụ agụmakwụkwọ na 
Naịjirịa si emetụta kọrikulum, nkuzi na ọmụmụ asụsụ Igbo n’ụlọakwụkwọ dị elu n’Ọwụwa Anyanwụ 
Naịjirịa.    
  
Nsogbu Nchọcha   
 Ọnọdụ agụmakwụkwọ na Naịjirịa bụ nke a hụtara ka ihe anaghị emejupụta ebumnobi e ji guzobe ya. Ọnọdụ 
ọjọ a abụghịzi ihe dị ntị ọhụrụ n’ihi na onye kpuru isi ma onye ntị ike na-ahụta ya. Nke a pụtara ihe na 
nnukwu akpamoke dị n’etiti ụmụ akwụkwọ, kọrikulum agụmakwụkwọ, nzere ha naenweta na ebumnobi 
ọnọdụ agụmakwụkwọ n’ala Naịjirịa tụmadị ndị na-eme ihe ọmụmụ asụsụ Igbo.  
 
 Taa, n’ụlọakwụkwọ dị elu dị iche iche n’ala Naịjirịa, ọnọdụ agụmakwụkwọ bụ nke eweghị anya ma ọ na-
aga nke ọma n’ihi mpụ na aghụghọ na- esite, n’ejighị kọrikulum zuru oke, enweghị ezi nkwado ngwa 
agụmakwụkwọ, iwe ndịnkuzi etozughị n’ọrụ, ịnabata ụmụ akwụkwọ na-etosighị ime ihe ọmụmụ ahụ, mpụ 
na aghụghọ n’ule, na iji ahụ maọbụ ego gbanweta maakị. Nke a mere na oweghị anya ụdị agụmakwụkwọ a 
na-enwe tinyere ụdị ụmụ akwụkwọ a na- azụpụta. Ndị na-eme ihe ọmụmụ asụsụ Igbo n’ụlọakwụkwọ dị elu 
bụ ndị a tụrụ anya na ndị nkụzi ga-esite na kọrikulum zuru oke nyefe ha ntọala kwesịrị dịka o si gbasata 
amamiihe, nka mmekọrịta na nka mmepụta kwesịrị maka nkwụdosike na ịba n’ihe mgbe ha gụchara 
akwụkwọ, tụmadị etu e si jiri ịgba mbọ, ịdị nka na uchu were mara ndị Igbo. Ka o sila dị, ndị mere ihe 
ọmụmụ asụsụ Igbo bụ ndị a hụtara ka ndị naanataghị amamiihe, nka mmekọrịta na nka mmepụta kwesịrị, 
n’ihi na ha akwụdosighị ike n’onwe ha imepụta ihe ọbụla, ebe a na-ahụghị ọrụ bekee. Nke a pụtara ihe site 
na ndị ụlọ ọrụ naahụ maka enyemọrụ na Naịjirịa (2018), bụ ndị kọwara na ọtụtụ ndị gụchara akwụkwọ ruru 
pasenti iri isii enweghị uru ha na-aba afọ ise gaba n’ihu ebe a na-eche ọrụ bekee, n’ihi na ha anataghị 
amamiihe na nka ga-edu ha. Ọnọdụ ọjọ a edoghị anya ka o si metụta kọkikulum e ji akụzi asụsụ Igbo tinyere 
agwa ndị mere ihe ọmụmụ a n’ụlọakwụkwọ dị elu. N’ihi nke a, onye nchọcha chọrọ ịmata otu mpụ na 
aghụghọ n’ọnọdụ agụmakwụkwọ na Naịjirịa si emetụta kọrikulum, nkuzi na ọmụmụ asụsụ Igbo 
n’ụlọakwụkwọ dị elu n’Ọwawa Anyanwụ  
Naịjirịa.    
  
Ajụjụ Nchọcha   
Ajụjụ nchọcha a ka a gbadoro ụkwụ wee mee nchọcha.  

1. Kedu ụzọ mpụ na aghụghọ si enwe mmetụta na kọrikulum asụsụ Igbo n’ụlọakwụkwọ dị elu 
n’Ọwawa Anyanwụ Naịjirịa?   

2. Kedu ụzọ mpụ na aghụghọ si enwe mmetụta n’ebe ụmụ akwụkwọ mere ọmụmụ asụsụ Igbo 
n’ụlọakwụkwọ dị elu nọ?  

  
Nkọwa mpụ na aghụghọ n’ọnọdụ agụmakwụkwọ    
 Maka nghọta mpụ na-aghụghọ n’ọnọdụ agụmakwụkwọ nke ọma, ọ dị mkpa ịkọwa ihe bụ mpụ na aghụghọ. 
Mkpụrụokwu a bụ mpụ na aghụghọ bụ nke e si n’okwu “Latin” weta bụ nke pụtara ihe rerere, ihe ruru unyi 
maọbụ ihe na-enweghịzi ugwu. Na nkọwa Osakwe (2012), mpụ na aghụghọ pụtara ekwughị eziokwu na 
emeghị ihe kwesịrị site n’aka ndị ọchịchị maka nrite elele nke onwe ha. Edoga (2016) hụtara mpụ na 
aghụghọ ka mmadụ maọbụ otu nọ n’ọkwa atụkwasịrị obi ịkpacha anya nnupu isi n’iwu na ntọala kwesịrị 
n’ihi ọkwa ọchịchị, ogo akụnụba na ogo ndị a mara nke ọma n’obodo. Ukoha (201) kọwara mpụ na aghụghọ 
dịka mmadụ nọ n’ogo dị elu ịkpacha anya napụ ibe ya oke ruru ya ma nye onye na-etozughị site n’ịna aka 
azụ maọbụ mmegide nkiti. Site na nkọwa a dị iche iche dị n’elu ihe dị mkpa ịmata gbasara mpụ na aghụghọ 
bụ na ọ bụ arụrụ ọjọ zuru oke n’ụzọ, ebimndụ mmadụ dị iche iche bụ nke ntọala ya gbadoro ụkwụ na 
mmegide, ịna aka azụ tinyere irite elele nke onwe. Mpụ na aghụghọ emetụtala ma mmebie ihe dị iche iche 
na Naịjirịa tụmadị ka o si gbasata ọnọdụ agụmakwụkwọ.   
  
Mpụ na aghụghọ n’ọnọdụ agụmakwụkwọ pụtara akparamagwa dị iche iche ruru unyi a na-ahụgasị 
n’ụlọakwụkwọ tinyere ndị na-elekọta ụkọakwụkwọ (Ekezie 2017). Dịka o si gbasata nchọcha a, mpụ na 
aghụghọ n’ọnọdụ agụmakwụkwọ na-arụtụ aka bido na ndị na-ahazi kọrikulum e ji amụ ihe n’ụlọakwụkwọ, 
ndị nlekọta ụkọakwụkwọ, ndị isi ụlọakwụkwọ, ndị nkuzi, tinyere ụmụ akwụkwọ a na-akụziri. Ọ bụ naanị 
mgbe a gbasoro iwu na nhazi kwesịrị n’ebe ndị niile agụmakwụkwọ metụtara nọ ka ebumnobi 
agụmakwụkwọ ga-eji adị ire. Agụmakwụkwọ bụ ngwa na ụzọ nwere onwe nke mmadụ. Ọ bụ ngwa na-
atọghapụ mmadụ n’agbụ ogbenye na amaghị ihe. Ọ bụ ụzọ nkwado ndụ mmadụ nke elele ya naadị ebighi 
ebi. N’ihi mkpa agụmakwụkwọ dị ka ndị UNESCO ji kọwaa na ego obodo ọbụla na mba ụwa niile kwesịrị 
iwepụta maka nkwado agụmakwụkwọ ga-abụ pasenti iri abụọ na isi (26%) n’ime ego a ga-eji arụ ọrụ 
n’obodo ahụ. Ka o sila dị, Naịjirịa dịka obodo nọrọ onwe ya bụ pasenti pekanri isii ka e wepụtara maka 
agụmakwụkwọ (UNESCO, 1999). N’ịga n’ihu n’uru agụmakwụkwọ bara na ndụ mmadụ nakwa nkwalite 
ọha obodo, ka iwu jikọtara ala Naịjirịa n’afọ 1999, na mpaghara nke iri na-asatọ (section 18) ji wepụta 
atụmatụ ndị a:  

• Na ndị gọvmentị ga-ewepụta atụmatụ/iwu ga-ahụ na onye ọbụla nwere ohere ịgụ akwụkwọ n’ogo 
akwụkwọ niile   

• Na gọvmentị ga-akwalite amụmamụ sayensi tinyere nka na ụzụ   
• Na gọvmentị ga-ahụ na e kpochapụrụ ọnọdụ itibọlịbọ maọbụ amaghị agụ na amaghị ede site:  
 N’ime ka ọ bụrụ iwu na onye ọbụla ga-agụ ụlọakwụkwọ parịmarị n’efu   
 Agụ-ụlọakwụkwọ sekọndịrị n’efu   
 Agụ mahadum n’efu   
 Agụmakwụkwọ ndị okenye n’efu (FRN, 1999: 18)    Ọ bụ na nkwado iwu ala Naịjirịa a ka ndị 

otu atụmatụ agụmakwụkwọ  na  Naịjirịa  ji  wee  wepụta ọnọdụ 
agụmakwụkwọ a nabatara.  

 Mkpa agụmakwụkwọ bara na ndụ mmadụ tinyere ịkwalite obodo abụghị ihe a ga-akọcha, n’ihi na o were 
anya na ọ bụ ụzọ kachasị dị ire mmadụ ga-esi bụrụ ihe ọ chọrọ ịbụ.  Ka o sila dị, nsogbu kachasị wee chere 
mmadụ n’ihu bụ agbasoghị iwu nkwado agụmakwụkwọ ndị a niile na Naịjirịa, n’ihi mpụ na aghụghọ. Taa, 
n’ụlọakwụkwọ dị elu dị iche iche gụnyere kọleji nke edukashọn, politeknik, monoteknik, tinyere mahadum 
bụ nke edoghị anya ma ọ na-arụ ọrụ otu o kwesịrị n’ebe izipụta mbunobi e ji guzobe ha. Nke a bụ maka 
mpụ na aghụghọ juputara na ha. Edoga (2016) kọwara na e nwere ọtụtụ ihe na-ebute mpụ na ahgụghọ 
n’ụlọakwụkwọ dị elu bụ nke gụnyere arụghị ọrụ mgbe na otu o kwesịrị, inwe mkpebi na ihe dị mkpa 
n’agụmatkwụkwọ bụ ịnata nzere, akwụghị ụgwọ mgbe na otu o kwesịrị tinyere enweghị ihe agbamume.  E 
nwekwara nsogbu na-esite na gburugburu dịka enweghị ngwa nkuzi kwesịrị iji mee nkuzi na ọmụmụ, 

tinyere enweghị klaasi kwesịrị ịnọ mee nkuzi na ọmụmụ. Ihe ọzọ gụnyere agwa ruru unyi dịka ịna aka azụ, 
iri ngarị, isi n’akwụkwọ ọgụgụ dee ule, iwe ụzọ aghụghọ anata ụmụ akwụkwọ ego ekwesighị, ịmanye ụmụ 
akwụkwọ inwe mmekọ nwoke na nwaanyị n’ike, ichicha maọbụ idegharị maakị nwata akwụkwọ nwere 
n’ule tinyere iji ego maọbụ ahụ enweta maakị, mmadụ ịrụta nzere agụmakwụkwọ n’aka ya. Ọzọ dịka ibe 
ya bụ ndị isi ụlọakwụkwọ tinyere ndị nlekọta ịda mba n’ọrụ ha tinyere ịbụ ndị ekwue ọzọ emee ọzọ, site 
n’inye ndị ọrụ na ụmụ akwụkwọ mmekpa ahụ tinyere ịna ha ego naekwesighị, iwe ndị etozughị n’ọrụ, ibugo 
onye etozughị n’ọkwa, inye onye etozughị ọkwa. Ihe ọzọ na-ebute mpụ na aghụghọ n’ọnọdụ agụmakwụkwọ 
bụ oke ọchịchọ tinyere ịgbagha iwu na-achị usoro nkuzi na ọmụmụ. Achom (2017) kọwara na mpụ na 
aghụghọ ndị a niile juputara n’ụlọakwụkwọ dị elu bụ nke a na-ezipụta na mkpachara anya iji wee megide 
mmadụ maọbụ iji rite elele nke onwe. Ka o sila dị, onye nchọcha ga achọ ịmata etu mpụ na aghụghọ ndị a 
si emetụta kọrikulum e ji akuzi asụsụ Igbo n’ụlọakwụkwọ dị elu na Naịjirịa.   
  
Nzipụta kọrikulum Igbo n’ụlọakwụkwọ dị elu    

Kọrikulum bụ mkpụrụobi ogo agụmakwụkwọ niile na-agbanyeghị otu ọ ha, ụdị maọbụ nsiribido 
ya. Ruth (2007) kọwara kọrikulum dịka akpa amamiihe, nka na agwa dị iche iche bụ nke mba na-esite 
n’ụlọakwụkwọ ha enyefe ndị amala ya. Hicks gara n’ihu kọwaa na kọrikulum bụ ụgbọ bụ nke ụlọakwụkwọ 
dị iche iche na-esite na ya enweta mbunuche agụmakwụkwọ obodo, Steeti maọbụ nke okpuru ọchịchị ime  
obodo. Nke a mere na kọrikulum bụ ihe ọmụmụ a haziri ahazi, tinyere amamihe ahazighị ahazi bụ nke ndị 
ọmụmụ naanata n’ụlọakwụkwọ maọbụ ebe ọbụla a na-eme ihe ọmụmụ iji bụrụ mmadụ zuru oke ga-aba uru 
n’ịkwalite obodo na mba ụwa. N’ihi nke a, ọ bụ ngwa mgbakwasị ụkwụ nke ụlọakwụkwọ ji ezipụta 
olileanya na ọdịnaala nke obodo ọ dị na ya. Site na nkọwa niile a, kọrilulum Igbo e ji akuzi ihe 
n’ụlọakwụkwọ dị elu ga-abụ ihe ọmụmụ ahaziri ahazi tinyere nke ga-enyefe akpa amamiihe/ọgụgụ isi nka 
dị iche iche tinyere ezi agwa na mmekọrịta n’aka ụmụafọ Igbo na-eme ihe ọmụmụ asụsụ Igbo maka nkwalite 
ala Igbo na mba ụwa. Nke a bụ maka n’ogo ụlọakwụkwọ dị elu bụ ebe a na- anata amụmamụ zuru oke 
tinyere nzere na ngalaba ihe ọmụmụ ọbụla mmadụ kpebiri na ọ ga-edu ya na ndụ. Ihe nke a naegosi bụ na 
ihe ọmụmụ a na-eme n’ụlọakwụkwọ dị elu bụ nke mmadụ nwere mmasị, ntụkwasiobi na olileanya na ọ ga-
eme ya ka o zue oke ma bakwara onwe ya, ọha obodo na mba ụwa uru. N’ihi nke a, kọrikulum e ji akụziri 
nwata akwụkwọ naeme ihe ọmụmụ asụsụ Igbo n’ụlọakwụkwọ dị elu ga-abụ nke a haziri nke ọma ma zipụta 
ya n’ụdị zuru oke n’inye nwata akwụkwọ ọgụgụ isi/amamiihe, nka dị iche iche na ezi agwa dịka iwu 
kọrikulum niile kwesịrị ịdị. Kọrikulum e ji eme ihe ọmụmụ Igbo n’ụlọakwụkwọ dị elu ga-ezu oke n’asụsụ 
Igbo dịka o si gbasata nka asụsụ anọ gụnyere nka ogige, nka okwukwu, nka ọgụgụ na nka odide, ụtọasụsụ, 
agụmagụ (ejije, abụ, ọdịnịịgha), omenala na ewumewu (dịka o si gbasata nsiniwu na mbamuru, ewumenu 
dị iche iche, tinyere omenala dị ọkpụtọrọkpụ). Kọrikulum a ga-ezipụtakwa n’uju ọrụ na nka ndị Igbo dị iche 
iche dịka akparakpa gụnyere akwa akwụete, aka dị iche iche, ute, akwa mmụọ dị iche iche, ọrụ akpụrụ akpụ 
dịka ịkpụ ite, ọkwa, ọkụ, ọrụ ịkpụ ụzụ dịka ọgụ, mma, ogele dg. Kọrikulum a ga-akọwakwa maka amamiihe 
ọdịnaala Igbo. Mgbe ihe niile a batara na kọrikulum Igbo ka a ga-akpọ ya kọrikulum zuru oke. N’ihi na 
kọrikulum bụ ntọala usoro nkuzi na ọmụmụ, mgbe ọbụla e dere kọrikulum, ọrụ chere ya n’ihi bụ itinye ya 
n’ọrụ site n’ikuzi maọbụ inyefe ya n’aka ụmụ akwụkwọ.  
  
N’echiche Ogar na Awhen (2015), nzipụta kọrikulum bụ usoro e ji etinye kọrịkulum n’ọrụ maka inweta 
mbunuche e ji dee ma hazie ya bụ kọrikulum.  Ogar na Awhen gara n’ihu kọwaa na ọ bụ ụzọ e si etinye 
mbunuche kọrikulum site n’akwụkwọ ruo n’ọrụ, site n’ịhụ na ndị ọmụmụ sonyere n’ihe ọmụmụ maka 
inweta mbunuche a tụrụ anya dịka o si gbasata izipụta iwu gọvmentị na omenala obodo.  Ka o sila dị, izipụta 
mbunuche kọrikulum nwere ọtụtụ ihe ọ gbadoro ụkwụ. Ihe ndị a gụnyere ndị na-akụzi kọrikulum, usoro 
nkuzi e ji eme ya, ngwa nkụzi e ji akuzi ya, etu e si ezipụta isiokwu nkuzi nke ọbụla, nnwale ụmụ akwụkwọ, 
etu e si elekọta nkuzi na ọmụmụ n’ụlọakwụkwọ. Nke a mere Eluaka (2018) ji kọwaa na ihe ọbụla gbasara 
kọrikulum gbadoro ụkwụ n’ide/nhazi kọrikulum, izipụta/nkuzi ihe dị na kọrikulum tinyere nnwale ma e 
nwetara mbunuche kọrikulum. Eluaka gara n’ihu kọwaa, na ọ bụ ihe dị mkpa ịgbaso usoro ziri ezi hazie ma 
zipụta kọrikulum tụmadị n’ụlọakwụkwọ dị elu, n’ihi na kọrikulum bụ okwute mgbado ụkwụ maka ọ dị mma 
nke mmadụ na nkwalite/adịmire agụmakwụkwọ n’ogo dị elu.     

 Nke a gosiri na kọrikulum bụ otu ihe kachasị dị mkpa n’ụlọakwụkwọ dị elu, ma ka o sila dị, ọ dị ka a naghị 
agbado anya n’ide kọrikulum, ịzipụta ya tinyere imegharị ya maka ịkwudosi ike na mgbanwe na-apụta na 
mba ụwa, tinyere ịkwalite obodo. N’ihi nke a, onye nchọcha ga-achọ ịmata etu mpụ na aghụghọ si emetụta 
nzipụta kọrikulum Igbo n’ụlọakwụkwọ dị elu.   
  
Atụtụ Njikọta n’usoro   
 Onye wubere atụmatụ njikọta n’usoro bụ Bigg’s n’afọ 1996. Atụmatụ a kwenyere na kọrikulum ga-enwe 
mgbado ụkwụ n’ebe ụmụ akwụkwọ nọ karịa ndị nkuzi iji hụ na e zipụtara ma hazie ndịna kọrikulum n’usoro 
kwesịrị.  Atụtụ a kwenyere na ndị ọmụmụ na-enwe amamiihe ma dị nka mgbe ha jikọtara ihe ha mụtara 
ọhụrụ tinye n’ihe ndị ha mabu. O kwenyere na mmụta na-adị ire mgbe e nwere ndịna zuruoke na kọrikulum 
ma hazie ya n’usoro nke ọma. Atụmatụ a hụtara nkuzi dịka nghọta nke ukwu jikọtara ogo agụmakwụkwọ, 
ndị nkuzi, ụmụ akwụkwọ, ihe ọmụmụ, usoro nkuzi, ihe ndị ọmụmụ ga-eme ruo na mpụtara mbunuche 
agụmakwụkwọ. Atụtụ a nwere mmetụta n’ihe nchọcha a, n’ihi na ọ bụ naanị mgbe e jikọtara ihe gbasara 
nkuzi dịka nghọta nke ukwu ma mee ka kọrikulum gbado ụkwụ n’ebe ụmụ akwụkwọ nọ ka ha ga-enwe ezi 
amamiihe ma dị nka. Nke a ga-apụta ihe site n’ ịhụ na kọrikulum zuru oke, ma ndị nkuzi ji usoro, nka, na 
ngwa nkuzi kwesịrị akụzi ha, na-etinyeghị mpụ na aghụghọ n’ụzọ ọbụla.  
  
Atụtụ ọmụmụ Mmekọrịta  
 Onye wubere atụtụ ọmụmụ mmekọrịta bụ Bandura n’afọ 1977. Atụtụ a kwenyere na mmadụ na-agbanwe 
site na nlere anya na nñọmi agwa, na gburugburu ya. Atụtụ a nwere mmetụta n’ebe ihe nchọcha a dị, n’ihi 
na mgbanwe a na-adị n’agwa site na gburugburu na-eme ka mmadụ mebe ihe ọ naekwesighị tụmadị ka o si 
gbasata mpụ na aghụghọ bụ ebe mgbado ụkwụ n’ụzọ ndụ  niile na Naịjirịa. Mpụ na aghụghọ a dị ire nke na 
ndị na-ahụ maka kọrikulum ndị nkuzi, ụmụ akwụkwọ tinyere ndị ọrụ ndị ọzọ nñọmiri agwa ọjọ ndị a karịa 
ime ihe kwesịrị.   
  
Ntụlegharị Nchọcha ndị ọzọ e merela   
 Hasan (2017) mere nchọcha nke isiokwu ya bụ mmetụta mpụ na aghụghọ nwere n’ebe udo na mmepe 
obodo Naịjirịa dị n’ogo afọ iri abụọ n’otu. Mbunuche ya bụ ịmata etu mpụ na aghụghọ si emetụta udo na 
ịdị n’otu maka mmepe obodo Naịjirịa. Onye nchọcha gbasoro usoro nchọcha sọvee wee mee nchọcha. Onye 
nchọcha ji usoro nhọrọ igwe bụ nke gụnyere usoro nhọrọ ebunobi na usoro nhọrọ nha wee họpụta ndị nkuzi 
iri isii na ụmụ akwụkwọ iri atọ o jiri mee nchọcha ya. Ngwa nchọcha ya bụ njụmaza. O were miin na ndịpụ 
n’izugbe wee zaa ajụjụ nchọcha anọ ya.   
 
 Nchọcha ya gosiri na mpụ na aghụghọ bidoro n’ezinaụlọ ruo n’ọha obodo ma bido n’ụlọ ọrụ otu onye nwee 
ruo na nke ndị gọvmenti nwee, bido na ndị ọrụ aka ruo na ndị na-azụ ahịa tinyere ndị ọrụ bekee. Nchọcha 
a gosiri na mpụ na aghụghọ a na-apụta ihe site n’ ịna mmadụ oke ruru ya, ịna aka azụ, iji anụ ahụ gbanweta 
ọchịchọ nke ịme obi. Nchọcha a gara n’ihu gosi na agwa ndị a niile ruru unyị na-ebute ọgba aghara bido 
n’ezinaụlọ ruo n’ọha obodo ma nke a naadaghachị agamiihu na mmepe nke obodo ebe ọ dị ukwu. Onye 
nchọcha gara n’ihu tụọ alo ụdị agwa a tụrụ anya n’aka ndị mmadụ bido n’ezinaụlọ ruo n’ọha obodo, dịka 
ikwu eziokwu, ikpe ikpe nkwụmọtọ iwepu aka n’oke ọchịchọ tinyere ịkpọ njọ asị maka inweta udo na 
mmepe obodo  
Naịjirịa.  
 
 N’otu aka ahụ Ekene (2019) mere nchọcha nke isiokwu ya bụ mpụ na aghụghọ na aka mgba n’ọnụdụ 
agụmakwụkwọ na praịmarị nke Steeti Delta. Onye nchọcha gbasoro usoro nchọcha sọvee wee mee nchọcha 
ya. Ngwa nchọcha ya bụ njụmaza. Onye nchọcha ji usoro nhọrọ ebumobi wee họpụta ndị isi ụlọakwụkwọ 
praịmarị dị iri abụọ na ise na ndị nkuzi iri ise o jiri wee mee nchọcha. O were miin na ndịpụ n’izugbe wee 
zaa ajụjụ nchọcha abụọ o guzobere maka nchọcha ahụ.  

 Nchọcha a gosiri na mpụ na aghụghọ pụtara ihe n’ụlọakwụkwọ praịmarị gụnyere: enweghị ndị nkuzi ji ezi 
nzere, iri ego kwesịrị iji kwado nkuzi na ọmụmụ n’ụlọakwụkwọ, eletaghị etu nkuzi na ọmụmụ si aga 
n’ụlọakwụkwọ praịmarị ndị a, tinyere akwụghị ndị nkuzi ụgwọ n’oge. Onye nchọcha gara n’ihu tụọ alo 
gbasara iwe ndị nkuzi tozuru etozu, gọvmenti ịgbado anya hụ na e ji ego kwesịrị iji kwado ụlọakwụkwọ 
zụta ngwa nkuzi, ndị gọvmenti ịgbado anya hụ etu nkuzi na ọmụmụ si aga n’ụlọakwụkwọ praịmarị tinyere 
ndị gọvmentị ịkwụ ndị nkuzi ụgwọ ọnwa n’oge maka ịkwalite ọnọdụ agụmakwụkwọ praịmarị na Steeti 
Delta.  
  
Usoro Nchọcha   
 Ụdị nchọcha ọmụmụ a bụ usoro sọvee nkọwa.  
Nworgu (2006) hụtara usoro sọvee nkọwa dịka ịkọwa otu ihe maọbụ ọnọdụ dị, n’agbakọnyeghị maọbụ 
wepu ihe ọbụla n’ihe a na-ahụta anya oge ahụ. Usoro nchọcha a dabara n’isiokwu nchọcha a, ebe ọ bụ na 
nchọcha a nwere mmasị n’ịmata mmetụta mpụ na aghụghọ nwere n’ọnọdụ agụmakwụkwọ tụmadị ka o si 
gbasata izipụta kọrikulum na nkuzi na ọmụmụ asụsụ Igbo n’ụlọakwụkwọ dị elu n’Ọwụwa Anyanwụ 
Naịjirịa. Ebe nchọcha gụnyere ụlọakwụkwọ niile dị elu a na-eme ihe ọmụmụ asụsụ Igbo n’Ọwụwa 
Anyanwụ  Naịjirịa. E jiri usoro nbọrọ ebunobi họpụta ndị nchọcha gụnyere ndị isi na ngalaba ọmụmụ asụsụ 
Igbo n’ụlọakwụkwọ dị elu na mpaghara Ọwụwa Anyanwụ Naịjirịa dị iri asatọ na atọ. Ngwa e jiri mee 
nchọcha a bụ njụmaza bụ nke ihe e depụtara na ya dị iri abụọ.  
  
Onye  nchọcha lebere ịnọgide  n’ọnọdụ nke agbanweghị agbanwe site n’iji usoro ntụcha data a na-akpọ 
Cronbach Alpha na Bekee, ma e nwetara akara 0.89. E jiri ntụcha miin na ndịpụ n’izugbe wee nweta ọsisa 
nchọcha. Ihe e guzobere maka inweta ihe nchọcha bụ nke gbadoro ụkwụ n’usoro liketi ma ihe mpụtara ya 
bụ nke a KKI – kwere kwesie ike, KE – kwere ekwe, JA – jụrụ ajụ, JKK = jụrụ kpam kpam bụ nke e nyere 
akara 4, 3, 2, 1. Ọsịsa ọbụla e nwetara pekarịrị 2.50 gosiri ekweghị ekwe, ebe ọsịsa nke ruru akara 2.50 
maọbụ karịa gosiri ịguzosi ike kwem maọbụ kwere ekwe bụ nke gbadoro ụkwụ etu e si wee hazie ajụjụ nke 
ọbụla.   
  
Nchọpụta   
 Ihe e nwetara site na nchọcha ka e zipụtara na tebul abụọ dịka o si gbasata ajụjụ nchọcha nke mbụ na nke 
abụọ.  
  
Ajụjụ Nchọcha 1   
Kedu ụzọ mpụ na aghụghọ si enwe mmetụta na kọrikulum asụsụ Igbo n’ụlọkwụkwọ dị elu n’ Ọwụwa 
Anyanwụ Naịjirịa?  
  
Tebul 1: Miin echiche ndị nkuzi n’ịmata ụzọ mpụ na aghụghọ si enwe mmetụta na kọrikulum asụsụ Igb 
n’ụlọakwụkwọ dị elu n’ Ọwụwa Anyanwụ Naịjirịa.  
  
Ọnụọgụgụ  Ihe e depụtara maka nchọcha Miin   

Ụzọ mpụ na aghụghọ si enwe mmetụta na kọrikulum    asụsụ Igbo.   
  

1    2.87  0.29  
2.   Ọtụtụ ndị nkuzi Igbo etozughị etozu  2.50  0.27  

3.   Ụmụ akwụkwọ ji ego maọbụ ahụ ha agbanweta maakị.  2.66  0.30  

4.   Ndị nkuzi Igbo anaghị akụzicha ihe ndị ha kwesịrị ikuzi iji nye ohere inweta aka 
azụ n’oge ule.  

2.71  0.32  

5.   Ndị nkuzi Igbo anaghị anata ọzụzụ otu na mgbe o kwesịrị.  2.55  0.26  

6.   Ndị nkuzi Igbo anaghị esonye edepụta kọrikulum Igbo.  2.50  0.27  

7.   Ndị nkuzi na-enupu isi n’ịnabata echiche ọhụrụ gbasara nkuzi na ọmụmụ asụsụ 
Igbo.  

2.90  0.35  

8.   Gọvmentị anaghị enye nkwado kwesịrị maka inweta ngwa nkuzi asụsụ Igbo.  3.00  0.36  

9   Enweghị ezi mmekọrịta n’etiti ụlọakwụkwọ. na obodo ọ nọ na ya.  2.53  0.29  

10 
.   

Oke ọchịchọ ndị nkuzi asụsụ Igbo  3.00  0.35  

11 
.   

Ndị nlekọta ụlọakwụkwọ dị elu, ịna aka azụ iji kpuchie ihe dị njọ ha hụrụ 
n’ụlọakwụkwọ  

2.52  0.28  

12 
.   

Emegharịghị kọrikulum Igbo maka imejupụta mkpa obodo  
Naịjirịa.  

2.81  0.29  

13   . Ndị nkuzi Igbo anaghị anata ihe agbamume.  2.64  0.26  

14 
.   

Enyeghị ndị nkuzi na ụmụ akwụkwọ Igbo kpara ezi agwa ihe nrite.  2.77  0.30  

  
1.      
Mkpoko miin    2.61  
 Tubul nke mbụ a, gosipụtara echiche ndị nkuzi gbasara ụzọ mpụ na aghụghọ si enwe mmetụta na kọrikulum 
asụsụ Igbo n’ụlọakwụkwọ dị elu. Ihe e depụtara maka ajụjụ nchọcha nke a dị iri na anọ bụ nke bidoro na I 
ruo 14. Akara miin e nwetara n’ajụjụ nke ọbụla karịrị kraiteriọn miin bụ 2.50, ma nke a gosiri na ụzọ ndị a 
niile ka mpụ na aghụghọ si enwe mmetụta na kọrikulum asụsụ igbo n’ụlọakwụkwọ dị elu n’ Ọwụwa 
Anyanwụ Naịjirịa.   
  
Ajụjụ Nchọcha 2   
Kedu ụzọ mpụ na aghụghọ si enwe mmetụta n’ebe ụmụ akwụkwọ mere ihe ọmụmụ asụsụ Igbo 
n’ụlọakwụkwọ dị elu nọ?  
  
Tebul 2: Miin echiche ndị nkuzi n’ịmata ụzọ mpụ na aghụghọ si enwe mmetụta n’ebe ụmụ akwụkwọ 
mere ihe ọmụmụ asụsụ Igbo n’ụlọakwụkwọ dị elu nọ.    
  
Ọnụọgụgụ  Ihe e depụtara maka nchọcha Miin    

Ụzọ mpụ na aghụghọ si enwe mmetụta n’ebe ụmụ 
akwụkwọ mere ihe ọmụmụ asụsụ Igbo n’ụlọakwụkwọ dị 
elu nọ.   

    

15.Ụmụ akwụkwọ na-enwe mkpebi na ihe dị naanị mkpa 
bụ ịnata nzere mmụta.   

3.00  0.35  

16. Ụmụ akwụkwọ anaghị enwe umeala ñnata nka ọgụgụ 
isi, nka mmekọrịta na nka mmepụta kwesịrị   

2.50  0.25  

17. Ụmụ akwụkwọ anaghị anata ezi agwa na ntọala kwesịrị 
dịka o si dị n’omenala Igbo.   

2.89  0.29  

18. Ha anaghị adị nka inwe aka ọrụ ọzọ mgbe ọbụla a na-
ahụghị ọrụ bekee.   

3.00  0.35  

19. Ha na-abụkarị ndị ogbenye.   2.50  0.25  
20. Ụmụ akwụkwọ na-enwe mkpebi na ego maọbụ ahụ  3.00  0.35  
ha ga-enye ha ihe ọbụla ha chọrọ na ndụ   
  
Mkpoko miin 2.73  
 Tebul nke abụọ a gosipụtara echiche ndị nkuzi gbasara ụzọ mpụ na aghụghọ si enwe mmetụta n’ebe ụmụ 
akwụkwọ mere ihe ọmụmụ asụsụ Igbo n’ụlọakwụkwọ dị elu nọ. Ihe e depụtara maka ajụjụ nchọcha nke a 
dị isii bụ nke bidoro na 15 ruo 20. Akara miin e nwetara n’ajụjụ nke ọbụla karịrị kraiteriọn miin bụ 2.50, 
ma nke a gosiri na ụzọ ndị a niile ka mpụ na aghụghọ si emetụta ụmụ akwụkwọ mere ihe ọmụmụ asụsụ 
Igbo n’ụlọakwụkwọ dị elu.   
  
Mkpokọta Nchọcha   
 Site na nchọcha e mere, ihe ndị a bụ ọkpụrụkpụ ihe a chọpụtara:  

1. Ụzọ mpụ na aghụghọ si emetụta kọrikulum asụsụ Igbo gụnyere na kọrikulum asụsụ Igbo ezughị 
oke maka ụmụ akwụkwọ ịnata nka amamiihe, nka mmekọrịta na nka mmepụta, ọtụtụ ndị nkuzi Igbo 
etozughị etozu, ụmụ akwụkwọ iji onwe ha maọbụ ego gbanweta maakị, ndị nkuzi Igbo anaghị anata 
ọzụzụ kwesịrị, ndị nkuzi anaghị esonye n’idepụta kọrikulum tinyere ịnụpụ isi n’ịnata echiche ọhụrụ 
gbasara nkuzi na ọmụmụ asụsụ Igbo, gọvmentị enyeghị nkwado kwesịrị, oke ọchịchọ ndị nkuzi na 
ndị nlekọta ụlọakwụkwọ dị elu, emegharịghị kọrikulum, enyeghị ndị nkuzi ihe agbamume tinyere 
enyeghị ndị nkuzi na ụmụ akwụkwọ kpara ezi agwa ihe nrite.  

2. Ụzọ mpụ na aghụghọ si enwe mmetụta n’ebe ụmụ akwụkwọ mere ihe ọmụmụ asụsụ Igbo nọ 
gụnyere ụmụ akwụkwọ inwe mkpebi n’ihe dị mkpa inweta bụ nzere mmụta, ụmụ akwụkwọ enweghị 
umeala ịnata nka amamiihe, nka mmekọịta na nka mmepụta kwesịrị, anataghị ezi agwa na ntọala 
kwesịrị dịka o si dị n’omenala Igbo, adịghị nka inwe aka ọrụ ọzọ mgbe ọbụla a na-ahụghị ọrụ bekee, 
ịda ogbenye tinyere inwe mkpebi na ego maọbụ ahụ ha ga enye ha ihe ọbụla ha chọrọ na ndụ.  

  
Mkparịtaụka   
 Ihe a chọpụtara gosiri na ụzọ mpụ na aghụghọ si emetụta kọrikulum asụsụ Igbo gụnyere ezughị oke nke 
kọrikulum, iwe ndị nkuzi etozughị etozu, ụmụ akwụkwọ iji onwe ha maọbụ ego gbanweta maakị,  ndị nkuzi 
anataghị ọzụzụ kwesịrị, ndị nkuzi esonyeghị n’idepụta kọrikulum, ịnụpụ isi n’ịnabata echiche ọhụrụ, ndị 
nkuzi na ndị na- elekọta nkuzi na ọmụmụ inwe oke ọchịchọ, tinyere enyeghị ihe agbamume na ihe nrite 
maka agwa dị mma. Nchọcha a yitere nchọcha Okeke (2016) na Okoli (2017) bụ ndị gbadoro ụkwụ na mkpa 
ọ dị ịkpochapụ mpụ na aghụghọ, ji kọwaa na ọ bụ mgbe mmadụ ji eziokwu arụ ọrụ ọ na-arụ, na-enweghị 
oke ọchịchọ na mmegide/mekpa ahụ nye ndị ọzọ ka e ji enwe ọganihu tinyere nkwalite obodo. Site n’ihe a 
chọpụtara, ọ naegosi na ndị na-ahazi ihe ọmụmụ kọrikulum ndị gọvmentị, ndị nkuzi tinyere ndị na-elekọta 
agụmakwụkwọ n’ụlọakwụkwọ dị elu anaghị arụ ọrụ kwesịrị n’ebe nkuzi na ọmụmụ asụsụ Igbo dị, n’ihi na 
kọrikulum e ji akuzi asụsụ Igbo, nkwado na nzipụta nkuzi ya na-eri mperi n’ụzọ dị iche iche n’ihi mpụ na 
aghụghọ, ma nke a na-adọghachị ọnọdụ agụmakwụkwọ asụsụ Igbo azụ n’ebe ọ dị ukwu.  
 Nchọpụta ọzọ gosiri na ụzọ mpụ na aghụghọ si emetụta ụmụ akwụkwọ mere ihe ọmụmụ asụsụ Igbo  
n’ụlọakwụkwọ dị elu gụnyere anataghị ntọala na nka ọgụgụ isi/amamiihe, nka mmekọrịta na nka mmepụta, 
enweghị ezi agwa, adịghị nka,  ịda ogbenye tinyere ịnata nzere mmụta naenweghị ihe nkwado maọbụ 
ngosipụta ya.   
 Nchọpụta a dabara na nke Ekezie (2017) Eluaka (2015) na Ekene (2019), bụ ndị gbadoro ụkwụ mkpa ọ dị 
izipụta mbumnuche amụmamụ asụsụ Igbo dịka ngwa nnata ntọala amamiihe, nka dị iche iche na omenala 
maka nkwalite ndụ mmadụ tinyere ọha obodo. Nkọwa a niile na-arụtụ aka n’ọmụmụ asụsụ Igbo bụ ezi ngwa 

ntọala kwesịrị iji hazie agwa, amamiihe, ezi mmekọrịta na ịdị nka. Site n’ihe a chọpụtara,  ọ na-egosi na 
ụmụ akwụkwọ anaghị anata ọgụgụ isi/amamiihe, nka mmekọrịta na nka mmepụta kwesịrị, tinyere iji agwa 
ọjọ dị iche iche nyiri isi maka mpụ na aghụghọ ma nke a na-adọghachi mbunuche ọmụmụ asụsụ Igbo 
n’ụlọakwụkwọ dị elu n’ Ọwụwa Anyanwụ Naịjirịa ebe ọ dị ukwu.   
  
Mmechi na ịtụ alọ   
 Ọmụmụ asụsụ Igbo n’ụlọakwụkwọ bụ ngwa ọrụ pụtara ihe e ji anata ntọala amamiihe/ọgụgụ isi, nka 
mmekọrịta, na nka mmepụta tinyere ezi agwa. N’ihi nke a, ọ bụ ihe dị oke mkpa na a ga-ekpọchapụ mpụ 
na aghụghọ n’ihe ọmụmụ asụsụ Igbo a, bido na ndị na-edepụta kọrikulum, ndị gọvmentị ga-enye nkwado, 
ndị nkuzi na-akụzi ya, ndịnlekọta n’ụlọakwụkwọ dị elu ruo n’ụmụ akwụkwọ na-eme ihe ọmụmụ asụsụ Igbo 
maka ịnata ihe ọmụmụ asụsụ Igbo zuru oke, ya na nkwalite agwa na ọnọdụ agụmakwụkwọ. N’ihi nke a, 
onye nchọcha tụtara alo ndị a:  

1. Na ndị na-ahazi ihe ọmụmụ kọrikulum Igbo ga-ahụ na emegharịrị ya ka o zuo oke inye. 
ụmụkwụkwọ nka amamiihe/ọgụgụ isi, nka mmekọrịta na nka mmepụta.  

2. Na ndị gọvmentị ga-ahụ na ọ bụ ndị nkuzi Igbo tozuru etozu ka a ga-ewe n’ọrụ.  
3. Ndị gọvmentị ga-enye nkuzi na ọmụmụ asụsụ Igbo ezi nkwado kwesịrị.   
4. Ndị gọvmenti ga-akwụ ndị nkuzi ụgwọ otu na mgbe o kwesịrị.   
5. Ndị gọvmenti ga -ahụ na-ekpochapụrụ ụzọ niile e si enwe mpụ na aghụghọ n’ụlọakwụkwọ dị elu.   
6. Ndị nkuzi na ndị nlekọta ụlọakwụkwọ ga-enye ezi ọmụmatụ iji bụ ugegbe nlere anya.  
7. A ga ahụ na e nwere eziokwu, nrubeisi tinyere ezi mmekọrịta n’etiti ndị nkuzi, ụmụ akwụkwọ 

nakwa obodo ụlọakwụkwọ dị na ya.  
8. Ndị gọvmentị ga-enye ndị nkuzi ihe agbamume tinyere inye ha ọzụzụ kwesịrị.  
9. Ndị gọvmentị ga-enye ndị nkuzi na ụmụakụkwọ naakpa ezi agwa na ekwukwa eziokwu ihe nrite, 

iji gbaa ndị ọzọ ume.  
10. Ndị ọchñchị na ndị nlekọta ụlọakwụkwọ dị elu dị n’aka ga-ahụ na e nyere onyenkuzi ọbụla oke ruru 

ya, ma kpochapụ mkpagbu/mmegbu.   

